
Nappaatit tunillaassuuttut akiorniarlugit iliuutsit pillugit Inatsisartut peqqussutaata 

allannguutaa pillugu inatsisissatut siunnersuut  

(Peqqissutsimut Naalakkersuisoq) 

 

 

Saqqummiussissut 

(Peqqissutsimut Naalakkersuisoq) 

 

 

Siullermeerineq 

Naalakkersuisut sinnerlugit nappaatit tunillaassuuttut akiorniarlugit iliuutsit pillugit 

Inatsisartut peqqussutaata allannguutaa pillugu Inatsisartut inatsisissaat matumuuna 

saqqummiutissavara. 

Allannguummi Inatsisartut inatsisaat atuuttoq sivitsorneqassaaq. 

 

Europami pisumut nappaatip nutaap Covid-19-ip nunat killeqarfiinik akimuilluni 

tuniluutilertorneranut immikkorluinnaq ittumut atatillugu, 2020-imi apriilip ulluisa 

aallaqqaataanni nappaatit tunillaassuuttut akiorniarlugit iliuutsit pillugit Inatsisartut 

peqqussutaat allanngortinneqarpoq.  

  

Inatsisartut 2020-imi apriilip ulluisa aallaqqaataanni immikkut ittumik 

ataatsimiigiaqquneqarnerminni Naalakkersuisut, Tunillaasuuttunik Nappaalanersuaqarneranut 

Ataatsimiititaliarsuaq, Nunatsinni Nakorsaaneqarfik pisortaqarfiillu allat, Covid-19-ip 

siammatsaalinissaanut, tamatuma nalaani pisarialinnik maannalu suli pisarialinnik 

pisinnaatitaaffilernissaat qulakkeerniarlugu inatsimmut allannguutissamik 

saqqummiiffigineqarlutik.  

Inatsimmik allannguinerup nassatarisaanik pisinnaatitaaffiit annertuut taakku pissutigalugit, 

inatsit piffissap aalajangersimasup qaangiunnerani atorunnaartussaavoq. 

Nappaatit tunillaassuuttut akiorniarlugit iliuutsit pillugit Inatsisartut peqqussutaata 

tamakkiisumik 2021-imi decembarip ulluisa 31-ianni atuuttussaajunnaarnerata, piffissap 

aalajangersimasup qaangiunnerani atorunnaarnissaa nassataraa. 

 

Taamaammat 2021-imi ukiakkut ataatsimiinnermi nappaatit tunillaassuuttut akiorniarlugit 

iliuutsit pillugit inatsimmut atuuttumut taartissamik, Inatsisartut inatsisissaattut 

siunnersuummik saqqummiussisoqarnissaa pilersaarutaasimavoq. Inatsisartut inatsisissaat 

2022-imi januaarip ulluisa aallaqqaataanni atuutilersussatut naatsorsuutigineqarpoq. 

 

Inatsisartulli inatsisissaannik suliaqarneq upernaaq manna Inatsisartunut qinersisoqarnera 

pissutaalluni kinguartoorpoq.  

Tamatuma saniatigut nappaatit tunillaassuuttut akiorniarlugit iliuutsit pillugit Inatsisartut 

inatsisissaata akuersissutigineqarnissaanik kinguartitsinerup immikkoortuni arlalinni 

iluaqutissartaqarnerunissaa, Inatsisartut inatsisissaannik suliaqarnermi paasinarsivoq. 

 

Taamaaliornikkut nappaalanerup nalaani ”inatsimmik taarsiinissap” pinngitsoortinnissaa 

Inatsisartut inatsisaata atuuffiata sivitsorneqarnissaanik toqqaanermut patsisaasut 

pingaarnerpaat ilagaat. Inatsit atuuttoq ass. tunillatsissimasunut iliuuseqarnermi 

nalunaarutinullu atuuttunut arlalinnut tunngavissatut toqqaannartumik atorneqassaaq.  

Inatsit maanna upalungaarsimanermi akuulluarpoq sivitsuinerlu susassaqartut Covid-19-ip 

nappaalatitsinerata akiorniarneqarnerani maleruagassanik nutaanik paasiniaanermut 

nukissanik annertunerusunik atuisariaqassannginnerannik isumaqarpoq.  

Taamaalilluni toqqammaviliussat ilisimaneqartut iluanni Covid-19-ip nappaalatitsinerata 

qanoq ineriartornera apeqqutaalluni innuttaasut illersorneqarnissaannut iliuusissatut 

siunniussaq nalimmassarneqartarluni nanginneqarsinnaassaaq.  

 

Siunnersuut nappaatit tunillaassuuttut akiorniarlugit iliuutsit pillugit inatsisartut 

peqqussutaannit maleruagassanik atuuttunik ingerlatitseqqinnermik taamaallaat imaqarpoq, 

taamaalilluni nappaatit tunillaassuuttut akiorniarlugit iliuutsit pillugit inatsisartut peqqussutaat 

tamakkiisumik 2021-imi decembarip ulluisa 31-ianni pinnani 2022-imi juulip ulluisa 

aallaqqaataanni atorunnaassaaq.  

 

Nappaatit tunillaassuuttut akiorniarlugit iliuutsit pillugit inatsisissatut siunnersuut 2022-imi 

upernaakkut ataatsimiinnermi saqqummiunneqassaaq.  

 

Inatsisartut inatsisissaat 2022-imi juulip ulluisa aallaqqaataanni atuutilissaaq. 

 

Taama oqaaseqarlunga siunnersuut Inatsisartunut akuersaartumik 

oqaluuserisassanngortippara. 

 

 


